
Անհրաժեշտությունը։ 
Հանրապետությունում գյուղատնտեսական բարձր ավելացված արժեք ապահովող արտադրանքի արտադրության և արտահանման ծավալների ավելացման, գյուղատնտեսությունը որպես շահութաբեր բիզնեսի տրամաբանությամբ վերագործարկելու անհրաժեշտությամբ պայմանավորված մշակվել է «Հայաստանի Հանրապետությունում ջերմատնային տնտեսությունների զարգացման աջակցության ծրագիրը հաստատելու մասին» ՀՀ կառավարության որոշման նախագիծը։ 
Ընթացիկ իրավիճակը և խնդիրները։
Ըստ Հայաստանի Հանրապետության վիճակագրական կոմիտեի կողմից հրապարակված տվյալների՝ բանջարանոցային մշակաբույսերի համախառն բերքը 2021 թվականին կազմել է 503.7 հազար տոննա, ինչը ներառում է 945 հա ջերմոցներից և ջերմատներից հավաքված 89.6 հազար տոննա բանջարանոցային մշակաբույսերի բերքը: 
Հայաստանի Հանրապետության կառավարության 2019 թվականի նոյեմբերի 14-ի N 1612-Լ որոշմամբ հաստատված Փոքր և միջին ջերմատնային տնտեսությունների ներդրման պետական աջակցության ծրագրի շրջանակում մեկնարկից մինչև 2022 թվականի դեկտեմբերի 31-ը կնքվել է 57 պայմանագիր, շահագործման է հանձնվել 22 ջերմատուն՝ 4․2 հա տարածքով, իսկ Հայաստանի Հանրապետության կառավարության 2018 թվականի հուլիսի 19-ի N 893-Լ որոշմամբ հաստատված Հայաստանի Հանրապետությունում ագրոպարենային ոլորտի սարքավորումների ֆինանսական վարձակալության` լիզինգի պետական աջակցության ծրագրով հաստատվել է շուրջ 14 հա ջերմատուն կառուցելու լիզինգային հայտ:
Անցած ժամանակահատվածի արդյունքները ցույց են տվել, որ փոքր և միջին ջերմատնային տնտեսությունների ներդրման խթանման պայմաններում խնդիրներ են առաջանում կապված մշակության տնտեսական արդյունավետության բարձրացման, ներդրումների հետգնման ժամկետի կրճատման, արտահանման ծավալների ավելացման հետ։ Հաշվի առնելով, որ ներքին շուկան արդեն իսկ ինքնաբավ է ջերմատնային տնտեսությունների արտադրանքով, փոքր և միջին ջերմատնային տնտեսությունների ներդրման հետագա խթանման պայմաններում ներքին շուկայում կարող են առաջանալ իրացման խնդիրներ, հաշվի առնելով, որ վերջիններիս արտադրանքը մրցունակ չէ արտահանման դեպքում։ Ուսումնասիրությունները ցույց են տալիս նաև, որ շահառուների մեծամասնությունը կառուցում է փոքր և միջին ջերմատնային տնտեսություններ՝ հետագայում այն մեծացնելու նպատակով կամ մի քանի շահառուներ նախատեսում են միացնել փոքր ջերմատները։
Միաժամանակ, դեռևս շարունակվում են պահպանվել սեզոնայնությամբ պայմանավորված բանջարեղենի առանձին տեսակների բարձր գները։ Բանջարեղենի գնի վրա մեծ ազդեցություն է ունենում ներքին շուկայում իրացվող ծածկած գրունտի փոքր և միջին արտադրողների արտադրանքը, որոնց ինքնարժեքը համեմատաբար բարձր է, և պահանջարկի առկայության պայմաններում գները տարեվերջին զգալիորեն աճում են: Մշակված ծրագիրը նպատակ է հետապնդում խոշոր ջերմատնային տնտեսությունների ներդրման խթանման միջոցով բարձրացնել մշակության տնտեսական արդյունավետությունը և ավելացնել արտադրանքի արտահանման ծավալները։ 
Ջերմատներում աճեցվող մշակաբույսերի արտադրության և արտահանման ծավալների ավելացման ու արտադրանքի մրցունակության մակարդակի բարձրացման նպատակով ջերմատնային տնտեսավարողների շրջանում իրականացված հարցումների և ուսումնասիրությունների արդյունքում պարզվել է, որ կան մի շարք տնտեսավարողներ, որոնք աջակցության պայմաններում  պատրաստ են հիմնելու 1 հա և ավելի ջերմատնային տնտեսություններ։
Տվյալ բնագավառում իրականացվող քաղաքականությունը։
Գյուղատնտեսության ոլորտում Կառավարության կողմից իրականացվող քաղաքականությունն ուղղված է գյուղատնտեսության ինտենսիվացմանը, արդյունավետության բարձրացմանը, հողային ռեսուրսների նպատակային և ջրային ռեսուրսների խնայողաբար ու արդյունավետ օգտագործմանը, պարենային անվտանգության մակարդակի բարձրացմանը, անասնաբուծության և բուսաբուծության զարգացմանը, արդի տեխնոլոգիաների ներդրմանը, արտադրված արտադրանքի իրացմանն ու արտահանման խթանմանը, գյուղատնտեսական ամբողջ արժեշղթայում ընդգրկված սուբյեկտների՝ գյուղացիական տնտեսությունների, կոոպերատիվների, գյուղատնտեսական մթերք վերամշակողների եկամուտների ավելացմանը:
Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ: Կառավարության 2021-2026թթ. ծրագրով նպատակ է դրվել շարունակել վարկային, լիզինգային և փոխհատուցման գործիքներով օժանդակել ջերմատնային տնտեսությունների հիմնմանը։ Միաժամանակ, Հայաստանի Հանրապետության գյուղատնտեսության ոլորտի տնտեսական զարգացումն ապահովող հիմնական ուղղությունների 2020-2030 թվականների ռազմավարության «Բարձրացնել գյուղատնտեսական ոլորտի մրցունակությունն ու արդյունավետությունը» և «Խթանել թվային գյուղատնտեսությունը և տեխնոլոգիական նորարարությունը» առաջնահերթություններում կարևորվում է արժեշղթաների առևտրայնացման, արդիականացման և մեքենայացման ներդրումների իրականացումը, նորարարական տեխնոլոգիաների կիրառումը (էջ՝ 43 և 75)։  
Կարգավորման նպատակը և բնույթը։ Նախագծով առաջարկվող ծրագրի հիմնական նպատակը՝ աջակցությամբ ջերմատնային տնտեսությունների հիմնման միջոցով նպաստել՝ ջերմատներում աճեցվող մշակաբույսերի արտադրության և արտահանման ծավալների ավելացմանը, արտադրանքի մրցունակության մակարդակի բարձրացմանը, գյուղատնտեսությունում տնտեսավարողների եկամուտների ավելացմանը։ Ծրագիրը կիրականացվի 2023-2026 թվականներին։
Ծրագրի պայմաններն են՝ 
1) յուրաքանչյուր շահառուի ջերմատան կառուցման համար տրամադրել վարկ՝ առավելագույնը 3.0  մլրդ դրամի չափով (որը համապատասխանում է շուրջ 4 հա մակերեսով ջերմատան կառուցմանը)։ Ծրագրի շրջանակում յուրաքանչյուր շահառուի կողմից հիմնվող ջերմատան առավելագույն մակերեսի սահմանափակում չի նախատեսվում,
2) յուրաքանչյուր շահառուի կողմից կառուցվող ջերմատան մակերեսը պետք է կազմի 1 հա և ավելի,
3) տրամադրվող վարկի տոկոսադրույքը  կսուբսիդավորվի 10 տոկոսային կետով, 
4) վարկի մարման առավելագույն ժամկետը 8 տարի է, 
5) շահառուի դիմումով ֆինանսական կառույցը կարող է սահմանել վարկի մայր գումարի և տոկոսադրույքի համար արտոնյալ ժամկետ՝ առավելագույնը 12 ամիս, 
6) շահառուի և ֆինանսական կառույցի փոխադարձ համաձայնությամբ ֆինանսական կառույցը կարող է սահմանել վարկի մայր գումարի և տոկոսադրույքի վճարման համար դադարի շրջաններ` տարեկան մինչև 3 ամիս ժամկետով,
7) ջերմատան կառուցման համար սահմանված առավելագույն ժամկետը 1․5 տարի է։
«Հայաստանի Հանրապետությունում ջերմատնային տնտեսությունների զարգացման աջակցության ծրագիրը հաստատելու մասին» Հայաստանի Հանրապետության կառավարության որոշման նախագծի ընդունման կապակցությամբ պետական բյուջեում ծախսերը 2023 թվականի համար գնահատվում են շուրջ 158.3 մլն դրամ։
2023 թվականի համար ծրագրի իրականացման արժեքը գնահատելու նպատակով կատարվել է պայմանական բաշխում, համաձայն որի նախատեսվում է ֆինանսավորել 5  հա ընդհանուր մակերեսով ջերմատների կառուցում (1 քառ. մ-ի ծախսը՝ 76.000 դրամ), ընդ որում՝ վարկավորումը նախատեսվել է 2023 թվականի օգոստոսի 1-ից հետո։ Առաջիկա յուրաքանչյուր տարում նախատեսվում է ֆինանսավորել 10 հա ընդհանուր մակերեսով ջերմատների կառուցում։ Միաժամանակ հաշվի առնելով, որ ծրագրի շրջանակում յուրաքանչյուր շահառուի կողմից կառուցվող ջերմատան մակերեսի սահմանափակում նախատեսված չէ՝ հիմնվող ջերմատների մակերեսը կարող է գերազանցել ծրագրի շրջանակում գնահատված և ֆինանսական կառույցի կողմից ֆինանսավորված ջերմատների մակերեսը։
Նախագծի մշակման գործընթացում ներգրավված ինստիտուտները և անձինք։ Սույն նախագիծը մշակվել է Էկոնոմիկայի նախարարության կողմից: 
Ակնկալվող արդյունքը։ Ծրագրի իրականացման արդյունքում՝
1) ծրագրի շրջանակում արդիական պահանջներով ջերմատնային տնտեսությունների կառուցում՝ շուրջ 35  հա ընդհանուր մակերեսով.
2) բերքատվության բարձրացում 2-3 անգամ՝ ավանդական եղանակով մշակվող ջերմատների նկատմամբ, մասնավորապես՝ լոլիկի դեպքում 1 քառ. մ-ի հաշվով 40-50 կգ բերքի ստացում․
3) ջերմատնային արտադրանքի ծավալների ավելացում, մասնավորապես՝ 2024 թվականին՝ 6,7 հազ․ տոննա, 2025 թվականին՝ 11,3 հազ․ տոննա, 2026 թվականին՝ 15,6 հազ․ տոննա, իսկ 2027 թվականից յուրաքանչյուր տարի (մոտ 15 տարի) կապահովվի շուրջ 15,6 հազ․ տոննա լոլիկի բերք․
4) արտահանման ծավալների ավելացում, մասնավորապես՝ լոլիկի դեպքում 2025 թվականից տարեկան շուրջ 10․0  հազ տոննայով․
5) ոչ սեզոնային ամիսներին ինքնարժեքի իջեցում՝ արտադրության արդյունավետության բարձրացման հաշվին.
6) 1 հա ջերմատունը կստեղծի շուրջ 10-12 աշխատատեղ, իսկ 35 հա-ի դեպքում՝ 350  նոր աշխատատեղ․
7) մեր գնահատմամբ, 35 հա ջերմատան շահագործման դեպքում, պետական բյուջեի մուտքերը յուրաքանչյուր տարի եկամտային հարկի գծով կկազմեն շուրջ 168,0 մլն ՀՀ դրամ, իսկ  35 հա ջերմատան կառուցապատման դեպքում պետական բյուջեի մուտքերը ավելացված արժեքի հարկի գծով կկազմեն շուրջ 490,0 մլն ՀՀ դրամ։

















